
16. august 2024 

UKA 2024/112  

     

Matumuuna isummerfigisassatut siunnersuut saqqummiunneqarpoq Inatsisartunut ingerlatsinermut 

maleruagassap § 33 tunngavigalugu: 

Ingerlatseqatigiiffiit akileraarutaata 20 procentimut apparneqarnissaanik Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Appaaneq ulloq 1. januar 2025 

atuutilissaaq. 

(Inatsisartunut ilaasortaq Jens-Frederik Nielsen, Demokraatit) 

 

Tunngavilersuut 

Demokraatit maani nunatsinni siuariartornissaq ineriartornissarlu kissaatigaat. Ineriartorneq taanna 

annermik namminersortuniit pissaaq. Taamaattumik pitsaasunik sinaakkusiisariaqarpugut, suliffeqarfiit 

aningaasaliinissaannut periarfissaat pitsanngorsarniarlugit taamaaliornikkullu aamma naammassiortuineri 

annertusarneqassammata aammalu siuariartornermik suliffissanillu aallartitsinernik kinguneqarlutik. 

Taamaaliornissamut pisariinnerpaaq tassaassaaq suliffeqarfiit namminneq aningaasaataasa amerlanerpaat 

tigummiinnarunikkit. Taamaattumik siunnersuuteqarpugut, ingerlatsiviit akileraarutaat 20 procenpointimut 

appartinneqassasoq. Taassuma kingunerissavaa, ingerlatsiviit nunaqavissunit ingerlanneqartut 

unammillersinnaanerulernissaat suliffeqarfinnut nunanit allaneersunut, taamatullu kingunerissallugu, 

suliffeqarfiit aningaasaliinissaminnut akissaqarnerulernissaat, suliffinnik amerlanernik pilersitsinernut 

taamatullu aamma innuttaasut, isertitaminnit akileraartartut, akileraarutitigut 

isertitaqarfigineqarnerulernerannik. 

 

Taakkulu saniatigut maluginiagassaavoq, qaffasinnerusumik naammassiortuineq tassa ingerlatsiviit 

akileraarutaanik appartitsineq qanorluunniit akissarsialimmut iluaqutaassammat tiimimusiat 

qaffanneratigut. Taassuma pigissaarneq qaffatsissavaa ilaqutariinni ataasiakkaani aammalu inuiaqatigiinni 

tamarmi.1 

 

Taakku saniatigut ingerlatsivinnut akileraarutip appartinnerata ingerlatsiviit nunanit allaneersut Kalaallit 

Nunaanni aningaasaliinissaannut pilerinarninngortissavaa. Taamaaliornerup kingunerissavaa 

inuussutissarsiorneq allanngorarnerusoq eqeersimaarnerusorlu, isertitanik suliffissanillu 

qulakkeerinnittussaq tamatsinnut nuannaarutaasumik.  

 

Eqqaamasariaqarparput, uagut nunatut tunngaviatigut nunarsuarmut tamarmut unammillertuugatta, 

avataaniit aningaasaliisussanik pilerisaarinissamut tunngatillugu. Tassanilu isertugaataanngilaq, 

kinguussaqqareernerput attaveqaasersuutigut pissutigalugit. Taamaattumik 

unammillersinnaasariaqarpugut allatigut, uanilu ingerlatsivinnut akileraarut appasissoq 

aallaavissatsialaavoq. 

 
1 Økonomisk Analyse nr. 38, Udgivet af Økonomi- og Indenrigsministeriet i januar 2019 

Soorlu ataani allaaserineqartoq siunnersuut nunatta karsianut aningaasatigut kinguneqartussaavoq. 

Qujanartumilli ilisimavarput, nunatta karsiata aningaasaqarnera pitsaaninngorsimasoq, 

ilimanarluinnarporlu, suliffeqarfiit kalaallinit ingerlanneqartut tamanna malugilluassagaat. Tamannalu 

tunngavigalugu siunnersuutigineqarpoq, siunnersuut aningaasaateqarnerulernermit 

aningaasalersorneqassasoq. 

 

Taamatut oqaaseqarlunga qilanaaraara tusassallugu, Naalakkersuisut partiillu allat siunnersuutinnut qanoq 

isumaqarnersut neriuutigalugu annertuumik taperserneqassasoq.  

 

Pisortani aningaasaqarnikkut allaffissornikkullu kingunissai 

Ingerlatsivinnut akileraarutip 5 procenpointinik appartinneqarnera (25 procenpointimiit 20 

procentpointimut) iluanaarutinit 10,2 millioner koruunit missaannik nunatta karsianut 

annaasaqaataassaaq2. 

 

Taakkulu saniatigut inatsisissatut siunnersuutip suliarineranut nutsernera tusarniarneralu ilanngullugit 

aningaasartuutigineqassapput. Taakkuli allaffissornikkut ukiumut aningaasartuutit 500.000 koruunit 

qangernissaat naatsorsuutigineqanngilaq. 

 

Namminersorlutik inuussutissarsiuteqartunut aningaasatigut allaffissornikkullu kingunissai 

Suliffeqarfiit nunaqavissut suliffeqarfimmik ingerlannerannut ineriartortinneqarnerannullu 

aningaasaateqarnerulissapput 

 

Innuttaasunut aningaasatigut allaffissornikkullu kingunissai 

Toqqaannartumik kingunerluutissaqanngilaq 

 
2 2024-mi § 37 naapertorlugu apeqqutit 128-mut akissutit 


